
ЎЗБЕКИСТОН ОЛИЙ МАЖЛИСИ СЕНАТИ ВА МАҲАЛЛИЙ КЕНГАШЛАР ҲАМКОРЛИГИ ХУСУСИДА АЙРИМ МУЛОҲАЗАЛАР

Мамлакатни модернизациялаш, жамиятни янада демократлаштириш жараёни изчил давом эттирилаётган ҳозирги даврда ўзбек парламентчилигидаги ўзига хос тажриба ҳақида мулоҳаза қилиш албатта муҳимдир. Чунки Ўзбекистонда парламент давлат институти сифатида мустақиллик йилларида ривожланиш йўлларини босиб ўтди ва бу йўналишда давлатимиз раҳбари И.А.Каримов саъй-ҳаракати билан изчил тинимсиз изланишлар олиб борилди. Кўзланган мақсад миллий давлатчилигимизнинг янги шаклу-шамойилини яратишгина эмас, шу билан бирга ривожланишимизнинг кейинги босқичларида уни янгича, замонга мос жаҳон андозалари талаблари асосида мазмун-маъно билан бойитиш эди.

Шу жиҳатдан Олий Мажлис Сенатининг 5-ялпи мажлиси алоҳида аҳамиятга эга. Президент И.А.Каримовнинг ушбу мажлисда сўзлаган “Мамлакатимиз тараққиётининг қонуний асосларини мустаҳкамлаш фаолиятимиз мезони бўлиши даркор” мавзусидаги маърузасида парламентимиз ривожи билан боғлиқ масалаларга алоҳида эътибор берилгани бежиз эмас. Бинобарин, мамлакатимизда икки палатали парламент ташкил қилиш ғоясини ҳам илгари сурган давлатимиз раҳбари Сенат фаолияти ҳақида таҳлилий хулоса қилиб, ривожланишимизнинг кейинги босқичларида юқори палата фаолиятидаги устувор жиҳатларга ҳам эътиборни қаратди ва бу борада Сенат ўз иш фаолиятида ҳисобга олиш зарур бўлган бир неча устувор вазифаларни белгилаб берди.

Ўтган давр мобайнида бу борада, хусусан, Сенат ва маҳаллий кенгашлар ҳамкорлиги борасида ижобий тажрибалар тўпланди.

Албатта, Президент И.А.Каримов маърузасида илгари сурилган бундай ёндашувлар ва вазифаларни ҳаётга тадбиқ этиш, уларни амалга ошириш нафақат амалиётчилар, балки илмий ходимлар, хусусан, ижтимоий-гуманитар фан вакиллари олдига ҳам долзарб вазифаларни қўяди.    

Шу маънода мустақиллик йилларида мамлакатимиздаги парламентаризм билан боғлиқ ислоҳотларни мушоҳада қилиб, Сенат ва маҳаллий Кенгашлар алоқаларига доир айрим мулоҳазалар билан ўртоқлашмоқчимиз.

Биринчидан, Сенат шакллангандан буён ўтган давр мобайнида халқ депутатлари маҳаллий Кенгашлари билан Сенат ҳамкорлиги борасида сезиларли ишлар қилинди.

Маълумки, “Сенат тўғрисида”ги Конституциявий Қонунга кўра, юқори палата таркибини вилоят, туман, шаҳар Кенгашига сайланган депутатларнинг вакиллари ташкил қилади. Айни чоғда сайланган Сенаторлар ўз навбатида у ёки бу маҳаллий Кенгаш депутатлари ҳамдир.

Демак, маҳаллий Кенгашлар депутатлари ўзлари сайлаган Сенаторлар орқали билвосита қонунлар қабул қилишда, улар ижросини назорат қилишда ҳам иштирок этадилар.

Табиийки, давлатимиз раҳбари қўйган вазифа яъни Олий Мажлис палатаси аъзоларининг маҳаллий Кенгаш депутатлари билан мунтазам учрашувлари ва ҳисоб беришлари Олий Мажлис Сенати ва маҳаллий Кенгашлар фаолияти уйғунлашувида муҳим аҳамиятга эга. Шу жиҳатдан кейинги пайтларда Сенаторларнинг маҳаллий Кенгаш депутатлари билан учрашиб, уларга Сенат фаолияти ҳақида ҳисоб беришлари анъанага айланиб бормоқда. Учрашувда қабул қилинган қонунлар ҳақида ахборот бериш билан айни чоғда Олий Мажлис Сенати ўз иш фаолиятида у ёки бу қонун қабул қилинишида халқ депутатлари маҳаллий Кенгашлари билан маслаҳатлашиши, маҳаллий Кенгашлар вакилларининг биргаликдаги комиссияларини тузиш, Сенат қўмиталари билан маҳаллий Кенгашларнинг қўшма мажлисларини ўтказиш каби масалалар билан ҳам ўртоқлашилмоқда. Шуни таъкидлаш жоизки, Ўзбекистон янги сиёсий тизимида, яъни парламентнинг юқори палатасида умумдавлат ва ҳудудлар манфаатлари уйғунлашган ҳолда қонун ва қарорлар қабул қилишнинг бундай самарали механизмини ташкил қилиниши давлат ҳокимиятининг маҳаллий вакиллик органлари фаолиятига ҳам ижобий таъсир қилмоқда. Бу ўз навбатида маҳаллий Кенгашлар фаолиятини янада такомиллашувига олиб келмоқда. Халқ депутатлари вилоят Кенгашлари билан биргаликда Сенат Қўмиталарининг Қўшма мажлиси ўтказилмоқда. Ушбу мажлисларда давлатимиз раҳбарининг ташаббуси билан мамлакатимиз миқёсидаги мавжуд муаммоларни ҳал қилишга қаратилган Умумдавлат Дастурлари (Ижтимоий, маънавий, иқтисодий) ни вилоят, шаҳар, туман миқёсида амалга ошириш билан боғлиқ амалий чора-тадбирлар белгиланмоқда.

Бу ўз навбатида ҳар бир депутатдан, маҳаллий Кенгашлар доимий Комиссияларидан янада фаолликни талаб қилади. Шу боис Қўшма мажлисларда ҳар бир депутат жойларда мамлакат, вилоят, шаҳар ва туман миқёсида қабул қилинган Дастурларни ўз ваколати доирасида амалга ошириш учун масъул эканини ҳис қилиб иш тутишлари лозимлигига эътибор қаратилди.

Аввало шуни таъкидлаш жоиз деб биламизки, жойларда депутатлар билан учрашув кун тартибига шундай масаланинг қўйилиши мамлакатимизда миллий давлатчилигимизга янгича мазмун-маъно киритишда, демократик жараёнларнинг янада кенгайишида айни пайтда халқ сайлаган депутатларнинг минтақавий муаммоларни ҳал қилишда иштироки, уларнинг масъулияти қандай бўлишини таҳлил қилишга бағишланганлиги билан муҳимдир.

Бинобарин, мустақиллик йилларида халқимиз ўз ваколатини ишониб топширган давлат ҳокимиятидаги вакили ким ва у жамиятда қандай мавқе ва ўринга эга? Буни теран ҳис қилмоқда, аввалги шўро тузуми давридаги депутатлардан фарқ қилишини кўриб турибди.
Дарҳақиқат, истиқлол йилларида ўтказилган сайловлар депутат қайси вакиллик органига сайланганидан қатъий назар жамиятда муҳим ўринга эга. Бир сўз билан айтганда, депутатни халқ сайлайди. Шу сабабдан ҳам ҳар бир депутат қайси вакиллик органига сайланганидан қатъий назар, у аввало сайловчилар ишончини оқлашга ҳаракат қилиши керак, том маънода халқ дарди, ташвиши, ўй-фикри билан яшаши керак. Уларнинг иссиқ-совуғидан хабардор бўлиб туриш лозим.

Мамлакатимизда тобора қарор топаётган бундай анъанани миллий давлатчилигимиз, хусусан замонавий парламентаризм шаклланишида муҳим аҳамиятга эга тажриба деб ҳисоблаймиз.

Иккинчидан, Ўзбекистонда икки палатали парламент ташкил қилиш ғоясининг ташаббускори Президент И.А.Каримов нафақат замонавий парламентаризмнинг назарий – концептуал жиҳатларини аниқлаб берди, балки юқори палата Сенат фаолиятининг, шунингдек маҳаллий Кенгашлар ишларининг амалий жиҳатлари билан боғлиқ масалаларга ҳам ойдинлик киритиб берди.
Бу ўринда бир фикрни қайд қилмоқчимиз. Парламент юқори палатасининг маҳаллий Кенгашлар депутатлари корпуси билан ҳамкорлик ғояси билан Президент ўзбек парламентчилиги назарий асосларини янги қоида билан бойитди. Бизнингча, ушбу фикр билан давлатимиз раҳбари маҳаллий Кенгашлар депутатларининг демократик жамиятни шакллантиришдаги ўрни ва ролига юқори баҳо бердилар. Шу билан бирга бу фикрни маҳаллий Кенгаш депутатларига Президент томонидан юксак ишонч деб ҳам, айни вақтда минтақавий муаммоларни ҳал этиши маҳаллий Кенгаш депутатларига катта маъсулият юкланиши деб ҳам қарамоғимиз керак.
Албатта, Президент И.А.Каримов маърузасида илгари сурилган бундай ёндашувлар ва вазифаларни тадбиқ этиш нафақат Сенат ёки сенаторлар балки Маҳаллий Кенгашлар депутатлари олдига ҳам долзарб вазифаларни қўяди.

Ўйлаймизки, юқоридаги мулоҳазалар халқ депутатлари маҳаллий Кенгашлари депутатлари фолиятини янада яхшилаш, уларни Сенат қўмиталари билан ҳамкорлиги ўз навбатида мамлакатимизда кечаётган янгиланиш жараёнида фуқаролар иштирокини янада кенгайтириш  имконини беради.
